
XL.












MELEPASKEN PAKERDJA'AN







	Tao poenja djalanan ada berbalik moendoer ka belakang.
	Sifat jang kentara dari Tao jaitoe lemah-lemboet.
	Segala apa di doenia telah terlahir dari Tao poenja sifat jang berwoedjoet, dan itoe sifat berwoedjoet ada beratsal dari Tao poenja sifat jang tida-berwoedjoet.


⁂




Inilah ada fatsal paling pendek sendiri jang Lao Tze perna toelis, tapi oedjar-oedjarnja beroelang-oelang ada terselip dalem berbagi-bagi fatsal jang laen.

Maskipoen begitoe pendek, dalem ini fatsal ada terdapet bahan boeat orang petjahken antero soeal dari kahidoepan ; disini ada terdapet itoe soember atawa akar dari semoea agama jang besar.

Kaliatannja Tao poenja perdjalanan „moendoer ka belakang" ada satoe paradox atawa bertentangan dengen anggepan oemoem, tetapi apa jang doenia anggep „madjoe" — dalem peladjaran, kapandean, pengartian dan kasopanan — sabenernja mendjoeroes pada kadoenia'an jang sifatnja tida kekel. Boeat dapetken kamadjoean rohani — bersatoe dengen Tao — orang moesti lepaskan pri kadoenia'an. Ini bisa diboektiken dengen oedjarnja Jesus :


„Akoe bilang padamoe, katjoeali kaloe satoe orang trima Karadja'an Toehan sabagi satoe anak ketjil, ia tida nanti bisa masoek ka sitoe sama sekalih." (Luk. 18 : 17).

